



ՈՐՈՇՈՒՄ
 22 հոկտեմբերի 2014 թվականի №392Ա
ք.Երևան
«ԷՅ-Ի-ՋԻ-ՍԵՐՎԻՍ» ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆԸ «ՍՊԻՏԱԿ ՋՈՒՐ» ՓՈՔՐ ՀԻԴՐՈԷԼԵԿՏՐԱԿԱՅԱՆՈՒՄ ԷԼԵԿՏՐԱԿԱՆ ԷՆԵՐԳԻԱՅԻ (ՀԶՈՐՈՒԹՅԱՆ) ԱՐՏԱԴՐՈՒԹՅԱՆ ԼԻՑԵՆԶԻԱ ՏՐԱՄԱԴՐԵԼՈՒ ԵՎ ՆԱԽԱԶԳՈՒՇԱՑՆԵԼՈՒ ՄԱՍԻՆ 
 Հաշվի առնելով՝

 ա) «ԷՅ-Ի-ՋԻ-ՍԵՐՎԻՍ» սահմանափակ պատասխանատվությամբ ընկերության (այսուհետ՝ Ընկերություն) 2014 թվականի հոկտեմբերի 15-ի №AEG01/609 գրությունը, որով խնդրել է երկարաձգել Հայաստանի Հանրապետության հանրային ծառայությունները կարգավորող հանձնաժողովի (այսուհետ՝ Հանձնաժողով) 2012 թվականի նոյեմբերի 28-ի №494Ա որոշմամբ իրեն տրամադրված «Սպիտակ ջուր» փոքր հիդրոէլեկտրակայանի կառուցման №0480 լիցենզիայի գործողության ժամկետը և երաշխիքային գումարը չփոխանցել Հայաստանի Հանրապետության պետական բյուջե, քանի որ «Սպիտակ ջուր» փոքր հիդրոէլեկտրակայանի կառուցումը հնարավոր չի եղել ավարտել ֆորս մաժորային հանգամանքի՝ ջրասակավության պատճառով, ինչի պարագայում հնարավոր չի եղել կատարել կարգաբերման-գործարկման աշխատանքներ, և համայնքի ղեկավարի կողմից չի տրվել շահագործման փաստագրման ակտը.
բ) որ համաձայն Հանձնաժողովի 2013 թվականի նոյեմբերի 1-ի №374Ն որոշմամբ հաստատված՝ էներգետիկայի բնագավառում գործունեության լիցենզավորման կարգի (այսուհետ՝ Կարգ) №3 հավելվածի՝ երաշխիքների ներկայացման կարգի 11-րդ կետի՝ լիցենզավորված անձի ներկայացրած երաշխիքը Կարգով սահմանված դեպքերում Հայաստանի Հանրապետության պետական բյուջե չի փոխանցվում, եթե նրա կողմից լիցենզիայի պայմանների չկատարումը կամ ոչ պատշաճ կատարումը հետևանք է արտակարգ և անկանխելի դեպքերի ու հանգամանքների, որոնք ստեղծվել են նրա կամքից անկախ, ներառյալ (սակայն չսահմանափակվելով դրանցով) բնական աղետները, բնության ուժերի արտասովոր ուժեղ դրսևորումները, ինչպես, օրինակ, ջրհեղեղները, երկրաշարժերը, փոթորիկները, պտտահողմերը, ինչպես նաև սաբոտաժային գործողություններ, ահաբեկչություններ, պատերազմներ, ապստամբություններ, հասարակական անկարգություններ, գործադուլներ, որոնք խոչընդոտում են նրա գործունեությանը կամ հանգեցնում նրանց ստանձնած ցանկացած պարտավորության կատարման ձգձգման կամ դադարեցման՝ հակառակ նրանց գործադրված ջանքերի՝ խուսափելու, թուլացնելու կամ վերացնելու այդ ուժերի ազդեցությունը. 

գ) որ Ընկերության կողմից ներկայացված փաստարկը չի կարող համարվել №0480 լիցենզիայով ստանձնած պարտավորությունների կատարմանը խոչընդոտող ֆորս մաժորային հանգամանք,

դ) որ Հայաստանի Հանրապետության արդարադատության նախարարության աշխատակազմի իրավաբանական անձանց պետական ռեգիստրի գործակալության պաշտոնական կայքում տեղակայված տեղեկատվության համաձայն՝ 2012 թվականի դեկտեմբերի 13-ին տեղի է ունեցել Ընկերության մասնակիցների փոփոխության գրանցում՝ համապատասխանաբար 26 տոկոս և 16 տոկոս բաժնեմասերի օտարմամբ, 

ե) որ համաձայն «Էներգետիկայի մասին» Հայաստանի Հանրապետության օրենքի 27-րդ հոդվածի 2-րդ մասի (2012 թվականի դեկտեմբերի 13-ին գործող խմբագրություն) գործունեության լիցենզիա ունեցող որևէ անձի կանոնադրական կապիտալում 25 տոկոս և ավելի մասնակցություն ունեցող բաժնետերը կամ փայատերը առանց հանձնաժողովի թույլտվության իրավունք չունի վաճառել 25 տոկոս և ավելի բաժնետոմսեր, 

զ) որ Ընկերության բաժնեմասերի օտարումը տեղի է ունեցել առանց Հանձնաժողովի թույլտվության՝ «Էներգետիկայի մասին» Հայաստանի Հանրապետության օրենքի 27-րդ հոդվածի 2-րդ մասի խախտմամբ (2012 թվականի դեկտեմբերի 13-ին գործող խմբագրություն),
հիմք ընդունելով «Էներգետիկայի մասին» Հայաստանի Հանրապետության օրենքի 17‑րդ հոդվածի 1-ին մասի «բ» կետը, 23-րդ, 35-րդ և 42-րդ հոդվածները, «Էներգետիկայի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության 2013 թվականի հունիսի 19-ի №ՀՕ-86-Ն օրենքի 16-րդ հոդվածը և Հանձնաժողովի 2013 թվականի նոյեմբերի 1-ի №374Ն որոշմամբ հաստատված կարգը՝ Հայաստանի Հանրապետության հանրային ծառայությունները կարգավորող հանձնաժողովը որոշում է.
1. Բավարարել Ընկերության հայտը և տրամադրել «Սպիտակ Ջուր» փոքր հիդրոէլեկտրակայանում (Հայաստանի Հանրապետության Լոռու մարզի Վանաձոր համայնքի վարչական տարածքում՝ Խնձորուտ թաղամասում, «Սպիտակ ջուր» խմելու ջրատարի վրա) էլեկտրական էներգիայի (հզորության) արտադրության լիցենզիա՝ մինչև 2030 թվականի հոկտեմբերի 22-ը գործողության ժամկետով, որից կառուցման ժամանակահատվածը՝ մինչև 2015 թվականի հոկտեմբերի 22-ը:
2. Հաստատել Ընկերության «Սպիտակ ջուր» փոքր հիդրոէլեկտրակայանում էլեկտրական էներգիայի (հզորության) արտադրության լիցենզիայի պայմանները՝ համաձայն հավելվածի:
3. Ընկերությանը` №0480 լիցենզիայի պայմանները չկատարելու պատճառով «Սպիտակ Ջուր» փոքր հիդրոէլեկտրակայանի կառուցման ժամանակահատվածը երկարաձգելու համար, սույն որոշումն ուժի մեջ մտնելու պահից`
1) մեկամսյա ժամկետում՝ «ԶԱՐԳԱՑՄԱՆ ՀԱՅԿԱԿԱՆ ԲԱՆԿ» բաց բաժնետիրական ընկերության կողմից 2012 թվականի հոկտեմբերի 22-ի №4384/VI գրությամբ ներկայացված №Ե-086/2012 և 2013 թվականի սեպտեմբերի 27-ի №3985/VI գրությամբ ներկայացված №Ե-084/2013 երաշխիքներով երաշխավորված համապատասխանաբար ինը հարյուր քառասունհինգ հազար և հիսունհինգ հազար դրամ գումարներից հինգ հարյուր հազար դրամը №900005028130 հաշվեհամարով փոխանցել Հայաստանի Հանրապետության պետական բյուջե և փոխանցումը հավաստող փաստաթղթի պատճենը ներկայացնել Հանձնաժողով.
2) քառասունհինգօրյա ժամկետում Հանձնաժողով ներկայացնել մեկ միլիոն դրամ գումարի նոր երաշխիք` մինչև 2015 թվականի դեկտեմբերի 7-ը գործողության ժամկետով:
4. «Էներգետիկայի մասին» Հայաստանի Հանրապետության օրենքի 27-րդ հոդվածի 2-րդ մասի խախտման համար Ընկերությանը նախազգուշացնել:

5. Ուժը կորցրած ճանաչել Հանձնաժողովի՝ 
1) 2012 թվականի նոյեմբերի 28-ի «ԷՅ-Ի-ՋԻ-ՍԵՐՎԻՍ» սահմանափակ պատասխանատվությամբ ընկերությանը «Սպիտակ ջուր» փոքր հիդրոէլեկտրակայանի կառուցման լիցենզիա տրամադրելու մասին» №494Ա որոշումը,
2) 2013 թվականի սեպտեմբերի 18-ի «Հայաստանի Հանրապետության հանրային ծառայությունները կարգավորող հանձնաժողովի 2012 թվականի նոյեմբերի 28-ի №494Ա որոշման մեջ փոփոխություն կատարելու մասին» №326Ա որոշումը:
6. Սույն որոշումն ուժի մեջ է մտնում ստորագրման պահից:
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ
 ՀԱՆՁՆԱԺՈՂՈՎԻ ՆԱԽԱԳԱՀ՝ 

Ռ. ՆԱԶԱՐՅԱՆ 
 ք.Երևան
 22 հոկտեմբերի 2014թ. 

